
Да праблемы асэнсавання мастацкага вопыту  

Максіма Багдановіча ў творчасці Анатоля Сербантовіча 
М. Багдановіч у лісце да В.А. Лявіцкай у верасні 1916 г. паведамляў: «У 

1913 г. я асабліва ахвотна пісаў, кажучы велікарускае слова, «изящные» вершы; 
з іх бадай што ні адзін друку не бачыў. Выйдзе яшчэ адзін зборнік «Пярсцёнак» 
[2, с. 258]. На вялікі жаль, задуманае мастаком не здзейснілася, а вось кніга 
вершаў пад гэтай назвай А. Сербантовіча, паэта-шасцідзесятніка, была 
апублікавана ў 1971 г. 

Па колькасці твораў (109) зборнік «Пярсцёнак» у спадчыне 
А. Сербантовіча самы вялікі. У першую чаргу, у ім вылучаюцца вершы на тэму 
паэта і паэзіі: «Смерць мастака», «У паэтаў ёсць такое права...», «Незразумелыя 
вы, геніі...», «Дабрыдзень, слава!..», «Так стараўся...». Названыя творы сведчаць 
пра змененую канцэпцыю адлюстравання рэчаіснасці, узрушанай «адлігай», пра 
пераломна-трывожную паласу жыцця.  

У няпоўныя трыццаць год паэт стварае верш «Дабрыдзень, слава!..», які 
па ідэйным гучанні і маштабнасці асэнсавання жыцця не ўступае класічным 
вершам М. Багдановіча і Я. Купалы. Кампазіцыйна твор пабудаваны як дыялог 
паміж паэтам і славай. «Ці ў мяне не тыя песні, / Ці мне той груз не па плячы, / 
Які раней паэты неслі?.. / Няўжо, скажы, і я не той, / Няўжо я з тых, якіх так 
многа?..» [4, с. 128], – непакояць лірычнага героя балючыя пытанні перад 
вызначальным момантам, калі, здавалася, можна «прычасціцца на вечнасць». 
Вобраз славы наватарскі ў інтэрпрэтацыі А. Сербантовіча. У першую чаргу, 
паводле яго меркаванняў, слава – не суддзя для паэзіі, а яе паплечнік. Нечаканай 
з’яўляецца і канцоўка верша – рытарычнае пытанне: «Чаго ж нам сорамна дваім, 
/ І ні аб чым мы не гаворым?» [4, с. 128], якая прымушае рэцыпіента задумацца, 
асэнсаваць не толькі месца пакалення шасцідзесятнікаў і лірыкі А. Сербантовіча 
ў эпосе 1950–1960-х гг., але і сваё асабістае прызначэнне на Зямлі.  

Раскрыццё тэмы роднага краю знаходзіцца ў непарыўнай сувязі з 
вышэйсказаным. Ад агульнага захаплення рэчаіснасцю, яе ідэалізацыі 
А. Сербантовіч пераходзіць на філасофскі ўзровень яе ўспрыняцця. 
Сцвярджэнне непарыўнай сувязі лірычнага героя з роднай зямлёй вызначыла 
ідэйнае гучанне верша «Дамоў заўсёды ісціна вядзе...». Жыццё чалавека 
ўяўляецца паэту, як і М. Багдановічу, зорнай дарогай ісціны, пачатак якой ля 
бацькоўскага парога, а заканчэнне – у космасе. Сэнсава-кантэкстуальны змест 
твора заключае ў сабе адзінае, трапнае і рэалістычнае параўнанне: «Я звязаны з 
бацькоўскаю зямлёй / Дарогай той, як з маці пупавінай» [4, с. 78]. Неабходнасць 
сінтэзу, больш агульнага погляду на рэчаіснасць і ўсеабдымнага яе ўспрыняцця 
падводзілі паэзію другой паловы 1960-х гг. да таго, што мастакі слова імкнуліся 
бачыць і цаніць чалавечы свет у цэлым, што было сугучным ідэям 
М. Багдановіча. «Агульную накіраванасць паэзіі другой паловы 60-х гадоў 
можна вызначыць як імкненне адкінуць усё «знешняе» і, так бы мовіць, не 
неабходнае і звярнуцца да першачарговай асновы паэзіі» [1, с. 271], – даводзіць 
расійскі крытык Л. Анінскі. Па гэтай прычыне менавіта тэма Радзімы стала 
запатрабаванай. 

У параўнанні з першымі зборнікамі А. Сербантовіча «Пярсцёнак» 
уключае ў сябе больш твораў пейзажных, часцей гэта псіхалагічныя малюнкі, 
якія непасрэдна адлюстроўваюць думкі і пачуцці лірычнага героя (або 
суадносяцца са станам прыроды, або падкрэслена кантрасныя ёй), і пейзажы-
сімвалы, дзе канкрэтныя вобразы прыроды з’яўляюцца ўвасабленнем аўтарскіх 
разваг, падставай для філасофскіх вывадаў. Пейзажная замалёўка Налібоцкай 
пушчы («Налібокі – вір глыбокі...»), што выступае сімвалам спрадвечнай 
прыгажосці і мудрасці, дае магчымасць А. Сербантовічу паразважаць над 
філасофскім пытаннем пра сутнасць сталасці: «А ўгледзішся у кроны / І адразу 
ты прыціх: / Адчуваеш, што зялёны / Перад сталасцю другіх» [4, с. 77]. 

Разважанне пра вартасць чалавечага жыцця – так можна сфармуляваць 
ідэю верша «Гадзіннікі». Паэт-настаўнік даводзіць, што толькі праца і сіла 
здольныя даць магчымасць чалавеку «на хвіліну адбіцца… / Рыскай маленькаю 
на цыферблаце / Круглай і вечнай зямлі» [3, с. 43]. На думку творцы, сапраўднае 
зорнае імгненне больш вартае за ўсё руціннае жыццё, і толькі вечнасць – мерка 
каштоўнасці існавання. Такое разуменне «драматызму неадпаведнасці часу 
касмічнага, вечнасці і часу чалавечага» [5, с. 47] з’яўляецца адзнакай 
літаратурнага працэсу перыяду «адлігі» і ўласцівае многім аўтарам.  

У сістэму філасофскіх поглядаў А. Сербантовіча ўваходзіць і роздум пра 
дух, душу і яе пакуты. Асоба – сінонім душы. Верш «Не прырода у тым 
вінавата...» вылучаецца наватарскім падыходам да трактоўкі адзначанай 
праблемы. Сэнсавым стрыжнем твора з’яўляецца складаны і неадназначны 
вобраз кáта. Толькі чалавечым, а не прыродным лічыць сумленне паэт, яно – 
кат, якога прыдумаў і стварыў чалавек, «каб пакуты свае абрываць» [4, с. 52], ды 
толькі гэтага аказалася недастаткова. Далей А. Сербантовіч разважае пра тое, 
што кат – гэта і Малюта Скуратаў (сімвал жаху ў часы Івана ІV), але ён быў 
таксама пакараны іншым катам, вобраз якога ўжо і ёсць існасць сапраўднага 
сумлення. А такі «русагаловы» кат (як падводзіць нас да думкі мастак слова) – 
пакутнік, які сам сябе асудзіў, бо вяршыць справядлівасць – і ёсць пакуты 
сумлення, пакуты сапраўднай душы. Гэтай ідэі падпарадкавана ўся паэтыка 
верша: ужыванне рыфм («мук – рук»), выкарыстанне метафар («сцякала 
рубашка з плячэй» (як кроў), «размяталіся крыламі бровы над парэчкамі дзіўных 
вачэй») і колеравага супрацьпастаўлення – «крывавых» рук, якія кат узнімае да 
неба, і сінявы ў вачах. Такое глыбіннае разуменне праблемы, таленавітая яе 
падача ставяць верш А. Сербантовіча «Не прырода у тым вінавата...» у лік 
філасофскіх твораў, якія знаходзяцца, як і вершы М. Багдановіча, за межамі 
часавага існавання па прычыне вечнай актуальнасці іх зместу. 

Паглыбленне асабовага, інтымнага пачатку – яшчэ адна асаблівасць 
трэцяга зборніка А. Сербантовіча. Інтымная лірыка ўвачавідкі становіцца больш 
вытанчанай, пачуццё сталее, яшчэ больш выразна акрэсліваецца асоба аўтара, 
паэт звяртаецца да паказу ўсёй гамы чалавечых пачуццяў. Трыадзінства паэзія – 
жанчына – муза набывае ў вершах А. Сербантовіча анталагічную аснову. 
Усмешка абранніцы – цэлы свет, толькі яна здольная нарадзіць новыя радкі, 
якімі з пакалення ў пакаленне ўслаўляюць боскае пачуццё паэты. Такім бачыцца 
змест верша «Там пачынаецца паэзія...». Да гэтай ідэі мастак звяртаецца 
неаднаразова. У вершы «Заплачаш. Заломіш рукі...» ён робіць амбівалентны 

акцэнт, і гэты «сацыяльны адыход» у новых вершах зноў жа гучыць просьбай 
прабачэння перад жанчынай за міжвольную «здраду» («Бо я без яе, як спінінг / 
Без сіняй рачной вады» [4, с. 123].  

Памяць пра вайну, дзяцінства неадступна крочыць за А. Сербантовічам. 
Вызначаны ў другім зборніку «Міннае поле» асаблівым лейтматывам вобраз 
міннага поля-памяці паэт цяпер разгортвае, карыстаючыся чыста рамантычнымі 
стылёвымі сродкамі. У «ваенных» вянках санетаў са зборніка «Пярсцёнак» 
выявілася яшчэ адна рыса таленту аўтара – уменне па-майстэрску карыстацца 
цвёрдымі вершаванымі формамі (у чым таксама бачыцца наследаванне 
традыцыям М. Багдановіча). Паэт захоўвае традыцыйную форму вянка санетаў, 
але па ідэйным пафасе, вобразных сродках, адначасова трагічным і адычным 
гучанні гэтыя творы, можна сказаць з упэўненасцю, маюць усе адзнакі паэм 
ліра-філасофскага складу. Назвы «Курганы», «Салдат» сталіся скразнымі 
вобразамі-дэталямі. Напрыклад, настрой вянка санетаў «Курганы» задаецца 
адразу разгорнутым параўнаннем-дэталлю: «У курганоў ёсць нешта ад званоў, / 
З якіх павырывалі языкі, / Але іх звон прарэзлівы такі, / Што я вачэй якую ноч 
не звёў» [4, с. 62]. А. Сербантовіч выкарыстоўвае гэты вобраз пры паказе 
жахлівых падзей Вялікай Айчыннай вайны: «Званоў жалобы і званоў бяды, / 
Што распляскалі чэрвеньскі настой. / І ўзмахваючы вогненным хвастом, / 
Уздрыгвалі, як рыбы, гарады» [4, с. 62]. Мастацкае параўнанне палаючых 
гарадоў з рыбамі, выцягнутымі з вады, падкрэслівае несумяшчальнасць вайны з 
чалавечым жыццём. 

У вянку санетаў «Салдат» раскрываецца філасофская праблема жыцця і 
смерці, зачынам яго сталі радкі, поўныя трагічнага гучання: «У жоўтых мыліц – 
раўнамерны стук. / Яны скрыпяць пад пахамі і гнуцца» [4, с. 135]. 
А. Сербантовіч ёміста, лаканічна абмалёўвае маштаб ваеннай трагедыі, боль яе 
наступстваў. Сюжэт твора нескладаны: салдат вяртаецца з вайны дадому. Па 
дарозе ён дапамагае ўсім, каго сустракае. Гэта і вяртае яго да жыцця, бо 
«чалавек – таму і чалавек, / Што сонца у крыві яго цячэ» [4, с. 142], што ён 
патрэбны на зямлі, каб сеяць і расціць сады. Філасафічнасць твору надаюць 
лірычныя адступленні, тонка абмаляваны псіхалагічны стан героя (яго 
непакоіць пытанне: «Каму заваяваў ён жыць правы» [4, с. 137].  

Жыццё М. Багдановіча трагічна абарвалася на дваццаць шостым годзе, 
жыццё А. Сербантовіча – на дваццаць дзявятым...  

